
上水的所在  潘艷姿
    2004年的平安夜，全世界的人不管是毋是教徒，攏佇充滿歡樂和感恩的氣氛中渡過，想未到擱過二工了後，因為印尼發生大地動，煞造成「馬爾地夫」和「普吉島」即二個所在，佇無到幾分鐘的時間，對人間天堂變成一片荒涼的濫地，即時「人定勝天」即句話，也變成真大的質疑？這敢會是天公伯仔，希望人類會當重新思考人和大自然的關係！
12月26發佈的國際新聞講：印尼的蘇門答臘北屏，發生一場規模九級的海底大地動，致使「南亞」周邊的國家：印尼、斯里蘭卡、印度、泰國、馬爾地夫、馬來西亞等攏有嚴重的災情，即幾個國家其中有幾偌個，本身道已經是屬於較散赤的國家，即馬擱碰著即場天災，真正是「無米擱抵著閏月」！
佳在有真濟國家攏伸出溫暖的手，咱台灣也佇第一時間內，送出大批的食品和民生用品，公家和私人單位嘛有派出救援人員，希望會當佇搶救的黃金時間前，趕到位協助救災，也希望救援物資，會當快速送到迫切需要的人的手內，發揮上大的功能。
即場災變內面，有人因為臨時改變行程，即好運閃過，嘛有人靠著堅定的意志和神奇的力量活落來，
即寡天公仔子，因共同的心願，攏是希望會當趕緊拼返去『厝』，原來世間上水上安全的所在，竟然是當初想卜衝出去的『巢』。
